სოციალური დახმარების მიმღები ოჯახის შრომისუნარიანი წევრ(ებ)ის შესაძლებლობების განვითარება


შესავალი

კონტექსტი და დასაბუთება

საქართველოს მთავრობის გადაწყვეტილებით (საქ. მთავრობის 2019 წლის 18 იანვრის №3 დადგენილება), სოციალურად დაუცველი ოჯახების მონაცემთა ერთიან ბაზაში რეგისტრირებული, სოციალური დახმარების მიმღები ოჯახის წევრ(ებ)ს, იმ შემთხვევაში, თუ სსიპ − შემოსავლების სამსახურის მონაცემების მიხედვით დაუფიქსირდებათ ხელფასის ის ოდენობა, რომელიც წარსულში საარსებო შემწეობის შეწყვეტის საფუძველი ხდებოდა,  2019 წლის 1 იანვრის შემდეგ, ოჯახს ამ მიზეზით სოციალურ-ეკონომიკური მდგომარეობის გადამოწმებისა და მონაცემთა ბაზაში რეგისტრაციის შეწყვეტის გარეშე უნარჩუნდება (არ უწყდება)  რეგისტრაცია ბაზაში მინიჭებული სარეიტინგო ქულით და უწყვეტად უგრძელდება საარსებო შემწეობა აღნიშნული გარემოებების დადგენის თვიდან მომდევნო 12 თვის განმავლობაში.
დასაქმების ხელშეწყობის კუთხით, მოწყვლადი ჯგუფების უპირატესი უფლებები განსაზღვრულია ასევე „დასაქმების ხელშეწყობის შესახებ“ საქართველოს კანონში (თბილისი,14 ივლისი 2020 წ. N6819-რს) და ამ მიზნით სახელმწიფო დამსაქმებელს უზრუნველყოფს მატერიალური სარგებელით − შრომის ანაზღაურების სუბსიდიით იმ სამუშაოს მაძიებლის დასაქმების მიზნით, რომელიც არის: სხვა მოწყვლად ჯგუფებს შორის, სოციალურად დაუცველი ოჯახების მონაცემთა ერთიან ბაზაში რეგისტრირებული ოჯახის წევრი 16 წლიდან 29 წლის ჩათვლით, რომლის ოჯახის სოციალურ-ეკონომიკური მდგომარეობის მაჩვენებელი სარეიტინგო ქულა საქართველოს მთავრობის მიერ დადგენილ ზღვრულ სარეიტინგო ქულაზე ნაკლებია.
გარდა აღნიშნულისა, დასაქმების ხელშეწყობის სახელმწიფო ორგანო სხვა დანარჩენ მოქალაქეებთან ერთად მოწყვლადი ჯგუფების და დამსაქმებლების დაკავშირებას ახდენს დასაქმების ისეთი ძირითადი ფორმების გამოყენებით, როგორციცაა დასაქმების, სტაჟირებისა და შრომითი მიგრაციის სახელმწიფო სერვისები. 
არაერთი, იურიდიული საფუძვლის შექმნის შედეგად, გაიზარდა მოწყვლადი ჯგუფების დასაქმების რაოდენობრივი მაჩვენელბელი, თუმცა სსიპ სოციალური მომსახურების სააგენტოს ხელთ არსებული რესურსის -  „სოციალურად დაუცველი ოჯახების მონაცემთა ერთიანი ბაზის“ ანალიზის შედეგად ირკვევა, რომ მათი რაოდენობა ბაზაში რეგისტრირებული შრომისუნარიანი პირების მასშტაბთან შედარებით რჩება დაბალი, კერძოდ 2020 წლის დეკემბრის მდგომარეობით: 
· სოციალურად დაუცველი ოჯახების მონაცემთა ერთიან ბაზაში რეგისტრირებული ოჯახის, 16 წლიდან 65 წლის ჩათვლით, 105,248 შრომისუნარიანი მამაკაციდან დასაქმებულია 15,824  მამაკაცი, ბაზაში რეგისტრირებული შრომისუნარიანი მამაკაცების  15%;
[bookmark: _GoBack]ხოლო, ქალების შემთხვევაში აღნიშნული მაჩვენებელი შედარებით დაბალია და შემდეგნაირად გამოიყურება:  
· სოციალურად დაუცველი ოჯახების მონაცემთა ერთიან ბაზაში რეგისტრირებული ოჯახის, 16 წლიდან 60 წლის ჩათვლით, 137,388 შრომისუნარიანი ქალიდან დასაქმებულია 16,531  ქალი, ბაზაში ჯამში რეგისტრირებული შრომისუნარიანი ქალების  12%.

ძირითადი მიზანი

პროექტის ძირითადი მიზანია სოციალურად დაუცველი ოჯახების მონაცემთა ერთიან ბაზაში რეგისტრირებული, სოციალური დახმარების მიმღები ოჯახის შრომისუნარიანი წევრ(ებ)ის დასაქმბის მიზნით შესაძლებლობების განვითარება, დასაქმების ხელშეწყობის სახელმწიფო სერვისებზე ცნობიერების ამაღლება და ხელმისაწვდომობის გაზრდა, აღნიშნულში  სოციალური მომსახურების სააგენტოს როლის განვითარება. 

მოსალოდნელი შედეგები

კონკრეტული შედეგები, რომლებიც მიიღწევა ამ პროექტის საშუალებით:
· ბენეფიციართა უმუშევრობის ძირითადი მიზეზების იდენტიფიცირება; 
· სოციალური აგენტების როლისა და ვალდებულებების იდენტიფიცირება საკითხთან მიმართებაში;
· შემუშავდება შესაბამისი რეკომენდაციები კოორდინირებული მუშაობის მექანიზმზე, რომელიც,  პროექტით განსაზღვრული მიზნების მიღწევაში განსაზღვრავს სოციალური მომსახურების სააგენტოს როლს;
· სოციალური აგენტის მომსახურების მაღალი ხარისხის უზრუნველსაყოფად გადამზადდება 280 - მდე სოციალური აგენტი;
· გაიზრდება სოციალურად დაუცველი ოჯახების მონაცემთა ერთიან ბაზაში რეგისტრირებული, სოციალური დახმარების მიმღები ოჯახის შრომისუნარიანი წევრ(ებ)ის დასაქმების მაჩვენებელი.

ღონისძიებები

1. შეფასება, კვლევის შესაბამისი მეთოდის გამოყენებით: შესაბამისი კვლევის განხორციელება, რომლიც უზრუნველყოფს როგორც სამიზნე ჯგუფებში უმუშევრობის ძირითადი მიზეზების გამოვლენასა და მოწყვლადი ჯგუფების უნარების/შესაძლებლობების თავსებადობის შეფასებას შრომის ბაზრის მოთხოვნებთან, ასევე  სოციალური აგენტების როლის გამოვლენას  საკითხთან მიმართებაში.
ასევე გაიმართება შეხვედრები ფოკუს-ჯგუფებთან, რომელიც მიმართული იქნება  სახელმწიფო პროგრამებით გათვალისწინებულ სერვისებზე, პროექტის ბენეფიციარების ცნობიერების ამაღლებისკენ. 

კვლევის ეტაპზე დაცული იქნება შემდეგი პირობები:

· კვლევაში ჩართული ადამიანების უფლებები და კეთილდღეობა ადექვატურად იქნება დაცული;
· ყველა მონაწილისგან მიღებული იქნება ნებაყოფლობით ინფორმირებული თანხმობა;
· კვლევის განმახორციელებელი მიიღებს შესაბამის ზომებს, რათა  აღმოფხვრას ან შეამსუბუქოს ნებისმიერი უარყოფითი შედეგი, რომელიც შეიძლება მიადგეს კვლევის მონაწილეებს ან მათი ოჯახებს, წინამდებარე პროექტის თანახმად ჩატარებული კვლევის შედეგად; 
· კვლევის განმახორციელებელი ასევე პასუხისმგებლობას იღებს, დაიცვას ინფორმაციის კონფიდენციალურობა, რომელიც დაკავშირებული იქნება კვლევაში ჩართული პირის შესაძლო იდენტიფიცირებასთან.

2. ტრენინგმოდულის შექმნა/სოციალური აგენტების გადამზადება: სოციალური აგენტებისთვის ტრენინგ მოდულის შემუშავება, რომელიც მოიცავს როგორც სერვის პლიუსს, ასევე აგენტის როლის გაძლიერებას საკითხთან მიმართებაში. ასევე, რეგიონების დონეზე მოხდება ტრენერთა ტრენინგი, რათა სააგენტომ შეძლოს მომდევნო პერიოდებში ახალი სოციალური აგენტების უწყვეტი გადამზადების უზრუნველყოფა.
  
3. პროექტის ანგარიში და რეკომენდაციები: პროექტის ფარგლებში შემუშავებული იქნება ანგარიში, რომელიც დაეფუძნება ზემოაღნიშნული შეფასებების ღონისძიებების შედეგების ანალიზს და სადაც შესაფერისია გაცემული იქნება რეკომენდაციები,  შემდგომში მათი შესაბამის უფლებამოსილ პირებთან/უწყებებთან წარდგენის მიზნით.

ბენეფიციარები

პროექტის განხორციელებისას ბენეფიციარები არიან:
სოციალურად დაუცველი ოჯახების მონაცემთა ერთიან ბაზაში რეგისტრირებული ოჯახის შრომისუნარიანი წევრები:
· შრომისუნარიანი 16 წლიდან 65 წლის ჩათვლით მამაკაცი რომელიც არ არის დასაქმებული და არის სოციალური დახმარების მიმღები;
· შრომისუნარიანი 16 წლიდან 60 წლის ჩათვლით ქალი რომელიც არ არის დასაქმებული და არის სოციალური დახმარების მიმღები.

ხანგრძლივობა

პროექტის ხანგრძლივობა შეადგენს 10 თვეს.

მენეჯმენტი, კოორდინაცია და მონიტორინგი

პროექტის  მენეჯმენტს განახორციელებს სსიპ სოციალური მომსახურების სააგენტო. პროექტის განხორციელების საერთო მონიტორინგს განახორციელებს საქართველოს ოკუპირებული ტერიტორიებიდან დევნილთა,   შრომის, ჯანმრთელობისა და სოციალური დაცვის სამინისტრო.

ბიუჯეტი

პროექტის ბიუჯეტია - 42,300.00 EUR.








